
Piştî bihareka têrbaran, havîneka germ bi ser me da girt. Di vê havî-
na germ da, dilê me jî bi qasî demsalê germ e, lewra hejmara duyem 
ya Folklora Me bû agirê binê beroşê, kel da dilê me. Kela dilê me, 
di kelekela havînê da, mêvanê mala we ye. Em li ber derîyê we ne, 
ku hûn derîyî vekin, Folklora Me li şemûga derîyê we ye, pawok e 
ku her kurdek jê ra derîyê mala xwe, derîyê dilê xwe, derîyê hişê 
xwe veke.

Ku we ji şemûgê rahiştê, hûn dê nema bikarin dev jê biqerin. Ev 
kovar zeliqok e, mirovî bernade, heta hûn neqedînin hûn dê da-
neyînin ji destê xwe. Hûn dê xenî bibin bi folklora gelê xwe. Di ber 
ra hûn dê bibişirin, biheyirin û dê bibe pistepista we jî. Dê çîrokeka 
ku dêya we di şevtarîyên zivistanê da ji we ra digot bê bîra we. Li 
gel rûpelên kovarê hûn dê zorê bidin bîra xwe. Dê derxûna bîra 
we rabe; dê sond, çîrok, meselok, lîstikên zarokatîya we ji binê bîrê 
bang li we bikin û bibêjin, “Va hîn em hene û em di bîrê da dijîn.”

Mela Mehmûdê Bazidî, Melayê Erwasî, Sadiq Bahaeddîn Amêdî, 
Hecîyê Cindî, Cegerxwîn, Celadet Bedirxan, Elaedîn Secadî, Or-
dîxanê Celîl, Celîlê Celîl, Salihê Heydo û çendîn kurdên folklorhez 
guh dan dengê gelê xwe, guh dan bîra xwe. Bi saya serê wan e ku 
dengê me jî bilind dibe di nava dengên din yên dinyayê da. 

Di vê hejmarê da, dê berê we bikeve Meletîyê û hûn rastî bajarekî 
kurdan bên, paşê hûn dê berê xwe bidin Lalişa nûranî û ji Kanîya 
Spî tasek avê vexvin. Li gel Salihê Heydoyî hûn dê li guçên gundên 
Rojavayê rûnin, ku we bêhna xwe kir der, hûn dê biçin Şerê Xozanê 
û dengê Xezal û Seyroyê dê ji Agirîyê bê we. 

Bi “Serbzêr”ê tehma devê we dê xweş bibe û bi zanîna navên 
zîyaretên li gundekî Farqînê dê hûn bêhtir baldar bibin. 

Dê kêç û spî bidin pey hev herine serşoyê û “Kose” bi 
fen û fûtan heyfa xwe ji axayî û gundîyan bigire. Di şi-
keftekê da dê hirç û mirovek bibin heval û xwesûyek 
dê bi gotinekê dilê zavayê xwe xweş bike. Dê mişkek 
bimire û hûtek jî bê kuştin.

Ji edîtorî Eşref Keydanî 

Refîk Tekîn

Hêvîya “Folklora Me” ew e ku;

her kurdek bi folklora xwe bijî

da ku nemîne kelê û rijî

A. Kî karê berhevkirinê dike?
1. Mamosteyên zanîngehan: Kesên ku di vê mijarê da pispor in, 
profesyonel in, bi awayekî akademîk têgihîştî ne. 
2. Xwendekarên zanîngehan: Xwenkedarên lîsansa bilind ku ji bo 
amedekirina tezên xwe dixebitin û spartekên ku mamoste didin 
wan bi rê ve dibin. 
3. Mamosteyên dibistanan.
4. Kesên dilxwaz in, kesên ji vî karî hez dikin, kesên ku têkilîyên 
wan û gelî zehf baş in.

Rê û rêbazên 
berhevkarîyê

Mehpûs Serhedî


